
EH Bildu Nafarroa talde parlamentarioari atxikitako foru parlamentari Javier Arza Porrasek, Legebiltzarreko Erregelamenduan ezarritakoaren babesean, honako mozio hau aurkezten du, Nafarroako Parlamentuaren Osoko Bilkuran eztabaidatu eta bozkatzeko.
Zioen azalpena
Zuzenbide-estatuaren eta salbuespen-egoeraren arteko dileman, Europak denbora asko darama bigarrenaren alde egiten. Kontuan hartuta muturreko eskuinek gero eta eragin handiagoa daukatela bai Europako Parlamentuan bai Europar Batasuneko herrialdeetako gobernuetan, salbuespenaren aldeko hautua areagotzen ari bide da. Horren adibide argia da Europako Parlamentuak onetsi duen Migrazioari eta Asiloari buruzko Ituna.
Nazioarteko zenbait organizaziok (Amnistia Internazionala, CEAR) nahiz Euskal Herriko zenbaitek ere (Ongi Etorri Errefuxiatuak, Mugak Zabalduz Karabana) salatzen dute itun horrek berekin dakarrela migratzaileen aurka jada baliatzen ari ziren jokabideak legeztatzea eta areagotzea. Kolektibo horiek salatu dute Migrazioari eta Asiloari buruzko Itunak giza eskubideak eta Europaren balioak urratzen dituela, eskuin muturraren agendak ezarritakoari jarraikiz. Hona itunak jasotzen dituen neurrietako batzuk: 
• Asilo-eskubidea bertan behera geratzen da zenbait krisi-egoeratan.
• Asilo-eskatzaileen lege-laguntzarako eskubidea murrizten da.
• Egoera irregularrean dauden pertsonen barneratze-egunak handitzen ditu.
• Berehalako egozteak eta deportazioak errazten ditu eta, hartara, Frontex-en lana indartzen du.
• 6 urtetik gorako neska-mutikoen datu biometrikoak biltzen dira, aurpegiaren errekonozimendua eginarazten zaie eta deportatu egiten dira.
Erabaki-proposamena:
Nafarroako Parlamentuak errefusatu egiten du Migrazioari eta Asiloari buruzko Europako Ituna, migratzaileen eta errefuxiatuen giza eskubideei buruzko nazioarteko araudia urratzeagatik.
Iruñean, 2024ko azaroaren 7an.
Foru parlamentaria: Javier Arza Porras
